
1. ՀՀ ֆինանսների նախարարություն

	                N 01/11-1/9037-2021

	1. 
		ՀՀ ֆինանսների նախարարությունն ուսումնասիրել է «Գույք հետ վերցնելու և նվիրելու մասին» ՀՀ կառավարության որոշման  նախագիծը (այսուհետ՝ Նախագիծ) և հայտնում է հետևյալը.
Նախագծի 1-ին կետով նախատեսվում է Հայաստանի Հանրապետության տարածք ներմուծված, Հրաժարում հօգուտ պետության մաքսային ընթացակարգով՝ Հայաստանի Հանրապետության բարձր տեխնոլոգիական արդյունաբերության նախարարությանը հանձնված գույքը նվիրել «ԱԼԿԵ», «ՍԿԱՐԻՖ», «ԴԱՎԱՐՈ», «ՊՐՈ ՄԱՔ», «ՊՐԱՅԴ ՍԻՍԹԵՄՍ» սահմանափակ պատասխանատվությամբ ընկերություններին:
Այս առումով հայտնում ենք, որ առաջարկվող մեխանիզմն առերևույթ տպավորություն է ստեղծում, որ նախաձեռնությունը նպատակ ունի ընկերություններին ազատել ապրանքների ներմուծման համար ավելացված արժեքի հարկի գծով ՀՀ սահմանին առաջացող հարկային պարտավորություններից, որպիսի հանգամանքը որևէ պարագայում ընդունելի համարվել չի կարող: Հետևաբար, հաշվի առնելով վերոգրյալը, դեմ ենք Նախագծի ընդունմանը: Միևնույն ժամանակ հայտնում ենք, որ նույնաբովանդակ գործի վերաբերյալ 2021 թվականի մայիսի 4-ի ֆինանսատնտեսական նախարարակական կոմիտեի նիստի արձանագրությամբ պետական կառավարման համակարգի մարմինների ղեկավարներին առաջարկվել է հետևյալը՝ ընդունել ի գիտություն, որ պետք է ձեռնպահ մնալ պետական մարմիններին 3-րդ երկրներից ուղարկված ապրանքները (այդ թվում՝ շարժական գույքը) «Մաքսային կարգավորման մասին» օրենքով սահմանված՝ «Հրաժարում հօգուտ պետության» մաքսային ընթացակարգով ձևակերպելուց կամ սույն արձանագրության 12-րդ կետով ներկայացված որոշման նախագծի օրինակով նշված մաքսային ընթացակարգով արդեն իսկ ձևակերպված ապրանքները (այդ թվում՝ շարժական գույքը) հետագայում համապատասխան կազմակերպությանը կամ ֆիզիկական անձանց ամրացնելուց կամ նվիրաբերելուց և ներմուծումը կազմակերպել ընդհանուր ընթացակարգով:
	Չի ընդունվել։
Հարկ է նշել, որ  Հայաստանի Հանրապետության բարձր տեխնոլոգիական արդյունաբերության նախարարությանը հանձնված գույքը ձեռք է բերվել «Արար» քաղաքակրթական հետազոտությունների հիմնադրամի միջոցների հաշվին, Հայաստանի Հանրապետությունում հայտարարված ռազմական դրության ժամանակահատվածում, ռազմարդյունաբերության ոլորտում համապատասխան արտադրանքի ստեղծման նպատակով (Նախագծին կից ներկայացվում է նաև «Արար» քաղաքակրթական հետազոտությունների հիմնադրամի և ՀՀ քաղաքացի Գեորգես Վազգենի Տաբակյանի միջև կնքված նվիրաբերության պայմանագիրը, որի համաձայն, Գեորգես Վազգենի Տաբակյանին նվիրաբերվել է 16,321,432.0 ՀՀ դրամ՝ պայմանագրով ստանձնած պարտավորությունները կատարելու նպատակով։  Տեղեկացնում ենք նաև, որ նվիրաբերված գումարի և Նախագծի հավելվածով սահմանված նվիրվող գույքի մաքսային արժեքի տարբերությունը պայմանավորված է գույքի տեղափոխման և տրանսպորտային ծախսերի ավելացման հանգամանքով)։ 
Միաժամանակ անհրաժեշտ է նշել, որ ՀՀ բարձր տեխնոլոգիական արդյունաբերության նախարարությունը որևէ միտում չունի ընկերություններին ազատել ապրանքների ներմուծման համար առաջացող հարկային պարտավորություններից և խոչընդոտել  պետական բյուջեի հարկային եկամուտների հավաքագրմանը։ Ակնհայտ է նաև այն հանգամանքը, որ նվիրառու ընկերություններն այլ հավասար պայմաններում պատշաճ կատարում են իրենց հարկային պարտավորությունները և «հրաժարում հօգուտ պետության» մաքսային ընթացակարգը կիրառվում է միայն ռազմական դրության ժամանակահատվածում ներմուծված բեռների նկատմամբ, որի իրավակարգավորումները սահմանված են ՀՀ կառավարության 05.10.2020 թվականի թիվ 1638-Ն որոշմամբ։  


	
2. ՀՀ տարածքային կառավարման և ենթակառուցվածքների նախարարություն

	10.06.2021թ․

	
	[bookmark: _Hlk67316926]    N ՍՊ//14687-2021

	1. 
	«Գույք հետ վերցնելու և նվիրելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը.
          Նախագծի նախաբանում «Կառավարչական իրավահարաբերությունների կարգավորման մասին» Հայաստանի Հանրապետության օրենքի 5-րդ հոդվածի 5-րդ մասին կատարված հղումը բացառել, քանի որ տվյալ նորմով կարգավորվում է  պետական մարմնին, ինչպես նաև ենթակա պետական մարմնին գույք ամրացնելու հետ կապված հարաբերությունները, մինչդեռ Նախագծով որևէ պետական մարմնի կամ ենթակա պետական մարմնի գույք չի ամրացվում։ Նշված հիմնավորմամբ անհրաժեշտ է նաև Նախագծի նախաբանում՝ «մասերը» բառը փոխարինել «մասը» բառով։

	Ընդունվել է:

	2. 
	Նկատի ունենալով, որ Նախագծի նախաբանում հղում է կատարված նաև «Կառավարչական իրավահարաբերությունների կարգավորման մասին» Հայաստանի Հանրապետության օրենքի 5-րդ հոդվածի 7-րդ մասին, որը վերաբերում է պետական կամ ենթակա պետական մարմնին հանձնված գույքը հետ վերցնելուն, ուստի Նախագծի առաջին կետում՝ «գույքը» բառից հետո անհրաժեշտ է լրացնել «հետ վերցնել և» բառերը։

	Ընդունվել է:

	3.
	Անդրադառնալով Նախագծի առաջին կետում նշված գույքը՝ «ԱԼԿԵ», «ՍԿԱՐԻՖ», «ԴԱՎԱՐՈ», «ՊՐՈ ՄԱՔ», «ՊՐԱՅԴ ՍԻՍԹԵՄՍ» սահմանափակ պատասխանատվությամբ ընկերություններին նվիրելուն, ապա հարկ է նշել, որ «Պետական գույքի կառավարման մասին» Հայաստանի Հանրապետության օրենքի  9-րդ հոդվածի 1-ին մասի 3-րդ կետի համաձայն՝ պետական գույքի կառավարման նպատակներից է պետական գույքի արդյունավետ կառավարման շնորհիվ Հայաստանի Հանրապետության պետական բյուջեի եկամուտների ավելացումը։ Ուստի նկատի ունենալով, որ Նախագծով նախատեսվում է համապատասխան ընկերություններին նվիրել 22 218 955 ՀՀ դրամ մաքսային արժեքով  պետական սեփականություն հանդիսացող գույք, ապա պետության գույքային շահերի արդյունավետ պաշտպանության նկատառումներից և Հայաստանի Հանրապետության պետական բյուջեի մուտքերի ավելացման տեսանկյունից ելնելով, առաջարկում ենք 22 218 955 ՀՀ դրամ արժողությամբ պետական գույքը ոչ թե նվիրել տվյալ ընկերություններին, այլ ՀՀ օրենսդրությամբ սահմանված կարգով ներկայացնել օտարման՝ հրապարակային սակարկությունների կամ ուղղակի վաճառքի եղանակներով։ 
Միաժամանակ հայտնում ենք, որ Նախագծի ընդունման հիմնավորման մեջ առկա տեղեկատվության համաձայն. «Սույն որոշման նախագծի ընդունումը Հայաստանի Հանրապետության պետական բյուջեում ծախսերի և եկամուտների էական ավելացում կամ նվազեցում չի առաջացնի», հետևաբար պարզ չէ թե 22 218 955 ՀՀ դրամ արժողությամբ պետական գույքը այլ անձի նվիրելու դեպքում արդյոք ՀՀ պետական բյուջեում եկամուտների նվազեցում չի առաջանալու։
	Չի ընդունվել։
Պետական սեփականություն հանդիսացող գույքի արդյունավետ կառավարման և պետության գույքային շահերի արդյունավետ պաշտպանության  մասին դիտարկումները մեր համոզմամբ տեղին չեն նախագծով առաջարկվող գույքի վերաբերյալ, քանի որ նվիրվող գույքն իր նպատակային նշանակությամբ օգտագործվելու է ընկերությունների կողմից ռազմարդյունաբերության ոլորտում։ 
Անվտանգության առկա մարտահրավերներին պատասխանելու անհրաժեշտության շրջանակներում մենք չենք պատկերացնում պետության գույքային շահերի պաշտպանության ավելի արդյունավետ եղանակ, քան այդ գույքն օգտագործել ռազմարդյունաբերության ոլորտում, առավել ևս, որ այդ գույքը ձեռք է բերվել «Արար» քաղաքակրթական հետազոտությունների հիմնադրամի միջոցների հաշվին։   
Նախագծի ընդունումը Հայաստանի Հանրապետության պետական բյուջեում ծախսերի և եկամուտների էական ավելացում կամ նվազեցում չի կարող առաջացնել, քանի որ 2021 թվականի բյուջետային տարվա ծախսերի և եկամուտների պլանավորման ժամանակ նման եկամուտ չի պլանավորվել։ 

	1.
	Նախագծի 2-րդ կետում նշված է, որ բարձր տեխնոլոգիական արդյունաբերության նախարարը գույքի հանձնման֊ընդունման աշխատանքներից հետո, երկամսյա ժամկետում պետք է ապահովի գույքի նվիրատվության պայմանագրերի կնքումը, սակայն ինչ ժամկետում պետք է իրականացվեն հանձնման֊ընդունման աշխատանքները նշված չէ: Բացի այդ, հասկանալի չէ պայմանագրի՝ հանձնման֊ընդունման աշխատանքներից հետո կնքելու հանգամանքը:

	Ընդունվել է:
ՀՀ պետական եկամուտների կոմիտեի հետ հանձնման֊ընդունման աշխատանքներն արդեն իսկ իրականացվել են։ Նախագծով առաջարկվում է սահմանել միայն երկամսյա ժամկետում գույքի նվիրատվության պայմանագրերի կնքման պահանջ։



